
ESPERANTISTAJ VIZITANTOJ

Je la fino de marto de 2023 kelkaj oportanoj kunvenis kun Martin, 
germana pirmasensano kiu vizitis Oporton kadre de studvizito pri 
ŝufarado. Danke al iliaj donacoj ni malkovris ke ekzistas glasoj el sia 
regiono nomata "dubbeglas" kiuj, krom beli, plenis je ĉokolado cetere. 
Koran dankon Martin! Ankaŭ ni kune partoprenis en belega festivalo pri 
balkana kulturo kie ni aŭdis musikon kaj gustumis manĝojn el tiu regiono.
Dum septembro vizitis Oporton Corinna el Telgte (Germanio) kun kiu 
eblis fulme kafumi (ŝi ankaŭ iris al UNICEPE). Ankaŭ venis Fatma el 
Istambulo kiu jam por la tria fojo vizitas nian urbon. Feliĉe tiu semajnfino 
eblis renkontiĝi kun ŝi kaj du usonaj esperantistoj Edna kaj Izzi kiuj dum 
tri monatoj loĝis ĉe la apuda urbo Gaia kaj kiuj eble ekestos novaj 
membroj de Esperanto Porto. Ni kune tagmanĝis, promenadis tra la urbo 
kaj kafumis. Estis plaĉega etoso!

NOVA PREZIDANTO DE ESPERANTO-USA

Brandon Sowers, membro de Esperanto Porto, estis elektita prezidanto 
de Esperanto-USA la pasintan julion dum la kongreso de la asocio. La 
iama oportano translokiĝis al Usono pasintsomere. Ni deziras al li 
sukceson en sia nova posteno!

SAT-KONGRESO EN GRESILJONO

Fine de julio de 2023 kvar oportaj esperantistoj partoprenis la kongreson 
de SAT (Sennacieca Asocio Tutmonda) en la esperanta kastelo en 
Gresiljono, Francio. Estis tre plaĉa etoso en tre trankvila kaj bela regiono. 
Dum la renkontiĝo oni decidis organizi la venontan kongreson de SAT en 
Oporto! Oni tuj anoncos pli da detaloj.

SAT-KONGRESO EN OPORTO

La 97ª SAT-Kongreso okazos en Oporto, Portugalio inter la 5ª kaj la 11ª de 
aŭgusto 2024.

SAT-Kongreso estas kongreso organizata ĉiujare de Sennacieca Asocio 
Tutmonda (https://satesperanto.org/), ĝi taŭgas kiel renkontiĝo de la 
anaro kaj la simpatiantoj de la organizo. La 97ª SAT-Kongreso okazos en 
Oporto, Portugalio inter la 5ª kaj la 11ª de aŭgusto 2024, koincide kun 
celebrado de 50ª jariĝo de la “Revolucio de Diantoj” kiu liberigis 
Portugalion de faŝisma reĝimo.

La SAT-Kongreso en Oporto enhavos socipolitikajn debatojn, kulturajn 
erojn, turismajn vojaĝojn kaj distrajn aktivadojn kaj ĝi okazos en bela 
malnova bieno preta por gastigi homojn per pluraj eblecoj (ankaŭ tendumi 
kaj kuirejo por memzorgantoj) kiu situas en la orienta parto de Oporto kaj 
estas tre bone ligita per metroo al urbocentro, trajnstacidomoj kaj la 
flughaveno.
Ekzistas retpaĝo kun informoj kaj kontaktoj de la organizantoj kie eblas 
aliĝi (https://sat2024.porto.esperanto.pt/) kaj ankaŭ ekzistas eta 
filmeto kiu prezentas la kongresejon:
https://www.youtube.com/watch?v=fasKqcĥOEw

Venu kaj ĝuu la 97ªn SAT-Kongreson en Oporto!

Se vi havas demandojn pri tiu ĉi temo, kompreneble rekte rilatu kun la 
OKK per satoporto@tutamail.com.

Xana

KUNVENO DUM FESTO AVANTE!

Ĉi jare okazis la jam tradicia esperanta renkontiĝo dum la festivalo Avante! 
(Antaŭen!) organizita de la Portugal Komunista Partio en Seixal, en la 
distrikto de Setúbal kaj sude de Lisbono. La 2ªn de septembro, 8 



esperantistoj renkontiĝis ĉe la budo de Azoroj kaj 3 aliaj partoprenis rete. 
Homoj gaje manĝis, drinkis, babilis kaj ankaŭ klarigis pri la festo al tiuj kiuj 
ĉe estis rete. Ĝis la venonta jaro!

RENKONTIĜO EN PENACOVA

La semajnfino de la 14ª kaj 15ª de oktobro de 2023 okazis esperanta 
renkontiĝo en la vilaĝo Penacova, en la Coimbra-distrikto, organizita de 
Portugala Esperanta Asocio (PEA). Partoprenis en ĝi sep homoj inter ili du 
el Oporto. La grupo gastis ĉe la domo de Kooperativo Saluton, granda kaj 
konforta konstruaĵo kiu kuŝas en monteto sur meandro de la rivero 
Mondego. Partoprenantoj spertis lokan gastronomion, ekskursis, observis 
lokan botanikon kaj kuraĝuloj baniĝis rivere. Inter la partoprenantoj estis 
Marc Rodrigues, portugaldevena esperantisto el Frankfurto kiu unuafoje 
partoprenis esperantan aranĝon, estis tre plaĉe koni lin. Esperanto Porto 
planas novan renkontiĝon samloke venontjare, se vi emas al aliĝi nepre 
kontaktu nin!

25ª DE APRILO KAJ 1ª DE MAJO EN OPORTO

En Portugalio oni celebras ĉijare la 50ªn jariĝon de la fino de faŝisma 
reĝimo en Portugalio kaj du specifaj datoj tre markis ĝin. La 25ª de aprilo, 
kiam la movado de armeo faligis la tiaman registaron kaj la unuan de 
majo celebrita libere, kiu en nia urbo estis tre amase partoprenita.

La pasintan 25ªn de aprilo pluraj lokaj esperantistoj partoprenis en 
Oporto la tradician "promenado de libero" (desfile da liberdade) kun 
malsamaj organizaĵoj, nome kun Associação José Afonso (asocio José 
Afonso), Associação Conquistas da Revolução (asocio konkeroj de 
revolucio) kaj Partido Comunista Português (portugala komunista partio). 
La partoprenado ĉijare estis ja malkutime granda se kompare kun la lastaj 
jaroj.

La unuan de majo denove lokaj esperantistoj partoprenis dum la 

promenado de la sindikataro CGTP-in, kun la sindikatoj de arkeologiistoj 
kaj instruistoj kaj kun Movimento Pelos Direitos do Povo Palestiniano 
(movado por la rajtoj de la palestina popolo).

Post balotado por elekti deputitojn en parlamento la 10ªn de marto kiu 
fakte ne estis aparte esperiga al progresemuloj, la du eventoj montris ke 
viglo kaj emo ne mankas al kiuj celas antaŭenigon.

Xana

ROLLUDOJ

Unu el miaj hobioj estas surtablaj rolludoj (RPG), ankaŭ konataj kiel 
narativaj ludoj (jogos narrativos). En tiuj ludoj homoj sur la tablo kreas 
ilian historion kune, uzante samtempe imagon kaj regulojn.

En la plej ofta tipo de tiaj ludoj, ludantoj havas personon kaj priskribas, 
kion faras ilia persono. Unu el ludantoj estas gvidanto, kiu priskribas ĉion, 
kion ili renkontas dum iliaj aventuroj.

Sed ekzistas aliaj modeloj. Estas ankaŭ ludoj sen gvidantoj. Iafoje ĉiu 
ludanto priskribas unu parto de la mondo. Iafoje ludantoj ĵetas 
ĵetpluedrojn kaj konsultas tabelojn de eventoj, por eklerni, kio okazas al 
iliaj personoj.

Ekzistas granda diverseco de rolludoj, same kiel ekzistas granda 
diverseco de historioj, kiujn oni povas rakonti.

La plej popularaj estas fantaziaj rolludoj (la plej konataj estas Dungeons 
and Dragons kaj Pathfinder) kaj hororaj rolludoj (kiel Call of Cthulhu kaj 
World of Darkness). Sed ekzistas ankaŭ rolludoj por rakonti sciencfikciajn 
historiojn (Traveller), historiojn pri superherooj (Masks) aŭ malpermesita 
amo (Star Crossed). Por ĉiuj ĝenroj de historioj oni povas trovi rolludojn.

Reguloj de iuj rolludo ofte estas grandaj libroj, kun amaso da ideoj por 
personoj, ludmondo kaj aventuroj. Ekzistas ankaŭ minimumistaj reguloj 
sur 1 paĝo, se vi jam havas viajn proprajn ideojn kaj ne bezonas pli da 
helpo.

En Porto ekzistas du plej gravaj lokoj, kie oni ludas narativajn ludojn:
    • En asocio Quebra-Dados (ĉe Rua de Brito Capelo, 82) oni ofte ludas 
narativajn ludojn. Ĉe ĝia retpaĝo https://quebradados.com oni publikas 
informojn pri novaj ludoj (ofte ĉe la fino de la monato).
    • En la vendejo de ludoj Arena Porto (ĉe Rua de Santa Catarina, 801) oni 
ofte ludas ludon Dungeons and Dragons, kaj iatempe aliajn ludojn. Pli 
multe da informoj oni povas trovi ĉe https://arenaporto.pt kaj ĉe ilia 
grupo de Facebook.

La plimulto da homoj en Oporto ludas en la portugala kaj la angla. Mi ne 
scias pri oportaj grupoj, kiuj ludas en Esperanto. Ĉu ni eble povus krei tian 
grupon? Bonvole skribu al mi (ĉe dzmitry@kushnarou.pt), se vi volus ludi 
iun narativan ludon en Oporto Esperante.

Dmitro Kuŝnaroŭ

PORTO BEZONAS BENKOJN

Mi ŝatas loĝi en Portugalio. Mi estas danka por la portugala gastameco, 
kaj mia vivo pliboniĝis post mia enmigro. Sed estas unu aĵo, kiu estas 
mapli bona en Porto ol en Belarusio: ĉi tie mankas benkoj.

Benkoj estas ege gravaj, ĉar urboj kun benkoj estas pli piedireblaj. Ju pli 
piedirebla estas urbo, des malpli da homoj uzos aŭtojn, kiuj estas ege 
neekologiaj veturiloj. Kaj jam temp' estas pensi pri tio: la klimata krizo 
malpliboniĝas ĉiujare. Ni bezonas piedireblajn urbojn kiel eble pli rapide. 
Krome, estas simple pli plezure promeni en urbo kun benkoj.

Kiam ni vizitis Vigo'n kun oportaj esperantistoj, mi vidis, ke tio estas 
farebla. Vigo havas similan urboplanadon kun malnovaj malgrandaj 
stratetoj… kaj benkoj. Vigo havas sufiĉe da benkoj. Se viganoj povis trovi 
lokon por ili, povas ankaŭ oportanoj. Do, Porto bezonas pli multe da 
benkoj.

Dmitro Kuŝnaroŭ


